
 
 

POLA DEFENSA DO NOSO VIÑEDO E 
DOS NOSOS VIÑOS DE CALIDADE 

 

 

O sector dos Viños de Calidade de Galicia, que representa os intereses de 18.000 

viticultores e 475 adegas, que en 2007 rexistraron unha produción de 41.721.995 

quilos de uva procedentes de 9.519 hectáreas inscritas, é consciente do grave 

problema social que supón o consumo desordeado e abusivo das bebidas alcólicas, 

especialmente por xóvenes e menores de idade. De xeito que comparte a 

preocupación da sociedade e dos poderes públicos, así como a necesidade de dispor 

dunha política adecuada e coherente que afronte, con eficacia e decisión, este 

problema. 

 

A Consellería de Sanidade da Xunta de Galicia proponse atallar o problema e, para 

elo, está a difundir un “texto articulado ao Anteproxecto de Lei Integral en materia de 

drogodependencias e outros trastornos aditivos en Galicia”. Esta iniciativa lexislativa 

identifica ao viño como un produto que xenera trastornos aditivos no marco dun texto 

que trata de lexislar sobre materias estupefacientes, polo que o sector de viños de 

calidade de Galicia ve con inquedanza e preocupación dita proposta que asocia os 

nosos produtos, elaborados a base da fermentación natural da uva, con sustancias 

aditivas. 

 

O viño, froito da viña e do traballo do home, non debe considerarse como un simple 

ben de consumo, é un valor da nosa civilización e un índice da calidade de vida. 

Constitúe un elemento básico e unha das nosas señas de identidade dende o punto 

de vista histórico, cultural, social e territorial, aparte de sustentar a economía e o 

tecido socioeconómico en numerosos concellos do interior de Galicia. 

 

A cultura do viño posúe un conxunto innumerable de valores positivos, dos que 

destacamos algúns: 

 

1. Viño e DESENVOLVEMENTO RURAL: O sector vitivinícola de calidade ten en 

Galicia unha gran trascendencia socio-económica, pois susténtano máis de 



 
 

60.000 explotacións agrarias, nunha superficie de 9.519 hectáreas, sostendo máis 

de 18.000 empregos directos na transformación e a comercialización, e un bo 

número de empregos indirectos en sectores económicos complementarios, cunha 

facturación que ronda os 150 millóns de euros. 

 

2. Viño e MEDIO AMBIENTE: O viñedo configura a nosa paisaxe e está 

perfectamente integrado no medio natural (o emparrado, a viticultura de montaña 

en terrazas ou socalcos, etc.) e ten unha importancia capital no mantemento do 

medioambiente, en especial na protección dos solos fronte aos procesos erosivos, 

solos que xeralmente son pobres e que, de non ser polos viñedos, estarían 

abandonados, ao non ser susceptibles de cultivos alternativos. Ademais, a 

extensión de viñedo existente ofrécenos un triple beneficio medioambiental na 

loita contra o cambio climático: por unha banda, coma fonte de osíxeno, por outra 

como gran absorbente de gases do “efecto invernadoiro” e finalmente na loita e 

prevención dos incendios forestais, non podemos esquecer que os viñedos actúan 

como cortalumes naturais. 

 

3. Viño e SAÚDE: Despois de 1990 numerosos estudios médico-científicos revelaron 

que as persoas que consumen cantidades moderadas e regulares de viño 

presentan incidencias moi inferiores en diversas enfermidades, especialmente as 

cardiovasculares. Consumir viño de forma regular e moderada, ten uns efectos 

saudables, que deben divulgarse con mensaxes fiables, correctos e rigurosamente 

científicos, avalado por estudios. 

 

4. Viño e as súas DIETAS MEDITERRÁNEA e ATLÁNTICA: O viño é un dos 

alimentos tradicionais máis importantes das equilibradas dietas mediterránea e 

atlántica, tan valoradas e recoñecidas polas súas cualidades nutritivas e 

saudables. A riqueza e diversidade dos nosos viños contribúe a dar un valor 

especial ás nosas dietas, adaptándose aos gustos e necesidades requeridas polo 

consumidor (viños brancos con peixe, marisco, arroces e queixos; viños tintos con 

carne, cocido, lamprea). 

 

5. Viño e PROMOCIÓN: o sector vitivinícola mantén dende sempre un 

comportamento comedido en materia de comunicación e publicidade. Os seus 



 
 

contidos e as súas mensaxes pretenden contribuir á identidade cultural e 

gastronómica e van sempre orientados a un mellor coñecemento do produto. A 

publicidade do viño sempre promoveu un modelo de consumo ordeado e tranquilo, 

non multitudinario nin dirixido a menores. Dita publicidade sempre pretendeu 

poñer en valor as características do produto. Por todo elo, o viño non pode ser 

acusado de fomentar o consumo desordeado e masivo a través dos medios de 

comunicación. 

 

6. Viño e CONSUMO: O consumo de viño en España descendeu de xeito acelerado 

e considerable, pasando de máis de 70 litros a 24 litros por persoa e ano no 2007, 

segundo as estadísticas publicadas polo MAPA. Esta realidade contrasta, 

paradóxicamente, co incremento dos problemas derivados do alcol, e 

especialmente nos xóvenes, entre os cales o viño non é, precisamente, a bebida 

protagonista. Numerosos estudos amosan que a incorporación ao consumo do 

viño prodúcese a unha idade adulta, cada vez máis tardía, en contraposición co 

binge drinking, ou o que é o mesmo, o consumo excesivo de alcol de xeito 

puntual, fenómeno xuvenil propio do norte de Europa. Os xóvenes que o practican 

pretenden a búsqueda de efectos psicoactivos rápidos comunmente chamado 

“pillar o punto”, buscan un atracón de alcol acudindo para elo ás bebidas de alta 

graduación (vodka, ron, whisky). 

 

7. Viño, HISTORIA e CULTURA: A vide e o viño teñen sempre un gran valor 

simbólico para o home, sobre todo no marco da nosa historia e cultura. A elas 

foron íntimamente ligados, tanto a divulgación do cultivo da vide coma o comercio 

do viño entre os pobos. 

 

O legado artístico e cultural vinculado ao viño é moi rico e elo refléxase en 

multitude de obras de arte e restos arqueolóxicos nas súas diversas 

manifestacións (pintura, escultura, literatura) e dos intercambios comerciais e 

culturais (a tradición do viño de Amandi na Roma dos Césares, a difusión do 

viñedo a través do Camiño de Santiago). O resultado de todo elo constitúe para 

Galicia unha ampla tradición histórica e cultural difícil de igualar. 

 



 
 

8. Viño e EDUCACIÓN: A familia é o marco idóneo para a transmisión do 

coñecemento do viño dende a adolescencia. 

 

Resulta indispensable a formación sobre patróns de consumo responsable e 

moderado como unha fórmula lexítima, eficaz e decisiva para contribuir á 

prevención dos danos causados por un consumo abusivo ou insensato de bebidas 

alcólicas. 

 

9. Viño e a SÚA LEI: O concepto de viño como alimento natural foi aprobado e 

refrendado polo Parlamento Español e recollido na Lei 24/2003, da Viña e do Viño, 

polo que resulta argumento básico para outorgar a dito produto un tratamento 

diferenciado. De feito, esta mesma Lei 24/2003, da Viña e o Viño autoriza a 

difusión dos efectos saudables dun consumo moderado do viño entre a poboación 

“co apoio das administracións públicas”. 

 

 

CONCLUSIÓNS 
 
 
O VIÑO NON É O PROBLEMA, polo que non debe vincularse co problema social 
que supón o consumo abusivo de alcol entre os xóvenes. Ben ao contrario, as 
mesmas pautas de moderación e consumo controlado, dentro dunha dieta 
equilibrada, que se dan no viño, poden e deben servir de exemplo fronte ás 
desordes e consumos inadecuados de alcol e outras sustancias. 
 
As institucións, colectivos, empresas e persoas que apoiamos este manifesto 
recoñecemos a singularidade do VIÑO e RECLAMAMOS A RETIRADA DO 
MESMO DESTA PROPOSTA NORMATIVA. Así mesmo, amosamos unha total 
colaboración para a regulación da publicidade e a promoción deste produto, 
eso sí, enmarcado nunha lexislación propia e non no actual anteproxecto de lei 

integral en materia de drogodependencias e outros trastornos aditivos en 

Galicia. 


